MINUTI


KAMRA TAD‑DEPUTATI

L‑ERBATAX‑IL PARLAMENT


KUMITAT PERMANENTI GĦALL‑ISTANDARDS FIL‑ĦAJJA PUBBLIKA


LAQGĦA NRU 3

L-Erbgħa, 9 ta’ Novembru 2022

Il‑Kumitat Permanenti għall‑Istandards fil‑Ħajja Pubblika ltaqa’ fil‑Kamra tal‑Kumitati  fil‑binja tal‑Parlament, il‑Belt Valletta, fis‑2.34 p.m.

L‑Ispeaker, l‑Onor. Anġlu Farrugia, ippreseda.


PREŻENTI

Il‑Ministru għall‑Ġustizzja, l‑Onor. Jonathan Attard, is‑Segretarju Parlamentari għad‑Djalogu Soċjali, l‑Onor. Andy Ellul, l‑Onor. Ryan Callus u l‑Onor. Mark Anthony Sammut.


DOKUMENTI

Għal fini ta’ rekords l-Ispeaker informa lill-Kumitat illi huwa kien għadda lill-Membri żewġ rapporti dwar investigazzjoni kif ġej:

[bookmark: _Hlk119064339]Dok. 2     Rapport dwar investigazzjoni bir-referenza K/033 datat 30 ta’ Settembru 2022 mill-Kummissarju għall-Istandards fil-Ħajja Pubblika dwar allegazzjoni ta’ komunikazzjoni mhux xierqa min-naħa tal-Prim Ministru Robert Abela mal-Kummissarju tat-Taxxi dwar l-affarijiet tat-taxxa tal-Kap tal-Oppożizzjoni; u

Dok. 3  Rapport dwar investigazzjoni bir-referenza K/040 datat  Settembru 2022 mill-Kummissarju għall-Istandards fil-Ħajja Pubblika dwar allegazzjoni ta’ nuqqas ta’ ħlas ta’ taxxa fuq il-valur miżjud (VAT) u nuqqasijiet fid-dikjarazzjoni tal-assi tal-Membru Parlamentari David Thake.

L-Onor. Mark Anthony Sammut talab jekk ir-rapport dwar investigazzjoni K/033 kienx ser jiġi diskuss fil-Kumitat fid-dawl tal-fatt illi fl-istess rapport il-Kummissarju għall-Istandards fil-Ħajja Pubblika kien qal illi mill-investigazzjoni tiegħu ma setax jasal għal deċiżjoni konklussiva. L-Onor. Andy Ellul qal illi n-naħa tal-Gvern tara li r-rapport ġie konkluż u ma tħossx illi r-rapport għandu jkun diskuss oltre mill-Kumitat. 

L-Onor. Callus żied illi l-membri tal-Oppożizzjoni kienu qegħdin jitolbu formalment li dan ir-rapport jitla’ fuq l-aġenda tal-Kumitat, u dan abbażi tal-artikolu 27(b)(4) tal-Att dwar Standards fil-Ħajja Pubblika.

L-Ispeaker qal illi l-item fuq l-aġenda ta’ dakinhar kien il-kontinwazzjoni tad-diskussjoni dwar il-każ K/041, iżda kien qiegħed jieħu nota tat-talba fir-rigward tar-rapport dwar investigazzjoni bir-referenza K/033.


RAPPORT DWAR INVESTIGAZZJONI MILL‑KUMMISSARJU GĦALL-ISTANDARDS FIL‑ĦAJJA PUBBLIKA (KAŻ K/041) – Kont. 

Il-Kumitat kompla l-konsiderazzjoni tiegħu tar-rapport tal-Kummissarju għall-Istandards fil-Ħajja Pubblika dwar il-każ K/041 mil-laqgħa tat-30 ta’ Ġunju 2022, u l-Ispeaker innota li kif maqbul fil-laqgħa msemmija huwa kien iċċirkola t-traskrizzjoni tal-istess laqgħa lill-membri kollha tal-Kumitat. L-Ispeaker innota li f’dak l-istadju l-Kumitat kellu jiddiskuti u jiddeċiedi jekk jaddottax ir-rapport, u f’każ li jadotta r-rapport x’sanzjonijiet għandhom jiġu applikati ai termini tal-artikolu 28 tal-Att dwar Standards fil-Ħajja Pubblika. 

Wara diskussjoni dwar il-punti li ħarġu kemm mir-rapport tal-Kummissarju għall-Istandards fil-Ħajja Pubblika kif ukoll mit-traskrizzjoni tal-laqgħa preċedenti, ma kienx hemm qbil dwar l-addozzjoni tar-rapport dwar il-każ K/041.


Fit‑3.51 p.m. il‑Kumitat aġġorna għal data oħra li tiġi komunikata aktar tard.

